
和解之劑 

黃連湯《張仲景方》升降陰陽。 

原文 

黃連湯內用乾薑，半夏人參甘草藏，更用桂枝兼大棗，

寒熱平調嘔痛忘。 

 

註釋 

黃連(炒)、乾薑(炒)、甘草、桂枝各三兩，人參二兩，半夏半升、大棗十二

枚。治胸中有熱而欲嘔，胃中有寒而作痛。或丹田有熱，胸中有寒者，張仲景亦

用此湯。○按此湯與小柴胡湯同意，以桂枝易柴胡，以黃連易黃芩，以乾薑易生

薑，餘藥同，皆和解之意。但小柴胡湯屬少陽藥，此湯屬太陽、陽明藥也。 

 


